
BO‘LAJAK 
O‘QITUVCHILARNING 
TANQIDIY FIKRLASHINI 
RIVOJLANTIRISH 
ASOSIDA FIZIKA 
O‘QITISH METODIKASINI 
TAKOMILLASHTIRISH

Musurmonova Shaxnoza Dilshod qizi
Shahrisabz davlat pedagogika instituti,
“Pedagogika” kafedrasi doktoranti

ORCID:0009-0000-2739-4589
Annotatsiya: Maqolada bo‘lajak fizika o‘qituvchilarining tanqidiy fikrlashini rivojlantirish asosida o‘quv mashg‘ulotlarini 
takomillashtirish masalalari yoritilgan. Tadqiqotning maqsadi – fizika fanining ma’ruza, amaliy va laboratoriya mashg‘ulot-
larini tanqidiy yondashuv asosida ishlab chiqish hamda ularni samarali tashkil etish tizimini yaratishdan iborat. Mavzu-
ning dolzarbligi – ta’lim jarayonida o‘qituvchining tanqidiy yondashuvi o‘quvchilarning tafakkurini faollashtirish va mus-
taqil fikrlash ko‘nikmalarini rivojlantirishga xizmat qilishi bilan belgilanadi. Ishning ilmiy yangiligi – fizika mashg‘ulotlarini 
an’anaviy usullardan farqli ravishda tanqidiy fikrlash asosida tuzish va tashkil etish metodikasining ishlab chiqilganidadir. 
Tadqiqot natijalari ushbu yondashuv fizika ta’limi jarayonining samaradorligini oshirishini ko‘rsatadi.

Kalit so‘zlar: tanqidiy fikrlash, fizika ta’limi, ma’ruza mashg‘uloti, amaliy mashg‘ulot, laboratoriya ishi, metodika, innovat-
sion yondashuv.
Abstract: The article highlights the issue of improving educational activities based on the development of critical thinking 
among future physics teachers. The aim of the study is to develop and establish a system for designing and organizing 
lectures, practical, and laboratory classes in physics through a critical thinking approach. The relevance of the topic lies 
in the fact that the teacher’s use of critical thinking methods in the learning process helps to activate students’ cognitive 
abilities and develop independent thinking skills. The scientific novelty of the research lies in the development of a meth-
odology for designing and conducting physics classes based on critical thinking, which differs from traditional approaches. 
The results of the study demonstrate that this approach increases the effectiveness of physics teaching.

Key words: critical thinking, physics education, lecture, practical class, laboratory work, methodology, innovative 
approach.
Аннотация: В статье раскрыта проблема совершенствования учебных занятий на основе развития критического 
мышления у будущих учителей физики. Цель исследования – разработка и создание системы организации лек-
ционных, практических и лабораторных занятий по физике с применением критического подхода. Актуальность 
темы определяется тем, что использование критического мышления в процессе обучения способствует акти-
визации познавательной деятельности и развитию самостоятельного мышления учащихся. Научная новизна 
работы заключается в разработке методики построения и организации занятий по физике на основе критического 
мышления, отличающейся от традиционных подходов. Результаты исследования показывают, что данный подход 
способствует повышению эффективности обучения физике.

Ключевые слова: критическое мышление, физическое образование, лекционное занятие, практическое занятие, 
лабораторная работа, методика, инновационный подход.

KIRISH
Hozirgi davrda ta’lim tizimining asosiy maqsadlaridan biri – o‘quvchilarni tayyor bilimlarni egallovchi passiv 

subyekt sifatida emas, balki mustaqil fikrlay oladigan, muammoli vaziyatlarda asosli xulosalar chiqaradigan 
hamda samarali qarorlar qabul qila oladigan shaxs sifatida tarbiyalashdan iboratdir. Shu nuqtai nazardan, 
tanqidiy fikrlashni shakllantirish va rivojlantirish masalasi zamonaviy pedagogik tadqiqotlarning markaziy 
mavzularidan biriga aylanmoqda.

Tanqidiy fikrlash – bu shunchaki bilimlarni qabul qilish emas, balki mavjud axborotni chuqur tahlil qilish, 
dalillarni solishtirish, mantiqan asoslangan xulosalar chiqarish va to‘g‘ri qarorlar qabul qilish jarayonidir. Ushbu 

ko‘nikma ta’lim jarayonida o‘quv faoliyatining samaradorligini oshirish bilan birga, shaxsning kundalik hayotda 
ham muvaffaqiyatli faoliyat yuritishini ta’minlaydi. Shu bois, bo‘lajak o‘qituvchilarda tanqidiy fikrlash kompeten-
siyasini shakllantirish ularning kasbiy rivojlanishida muhim omil bo‘lib, ta’lim jarayonida dolzarb ahamiyat kasb 
etadi.

Fizika fanining ta’limdagi o‘rni alohida e’tiborga loyiqdir. Mazkur fan tabiat hodisalari va qonuniyatlarini 
ochib beruvchi, sabab-oqibat munosabatlarini tushuntiruvchi hamda nazariy bilimlarni amaliy faoliyat bilan 
uyg‘unlashtiruvchi xususiyatga ega. Shu sababli fizika darslari o‘quvchilardan yuqori darajadagi mantiqiy 
tafakkur, tahliliy yondashuv va dalillarga asoslangan xulosa chiqarishni talab etadi. Formulalarni yodlab olish 
emas, balki ularning mohiyatini anglash, qo‘llanish chegaralarini aniqlash va ularni real hayotiy vaziyatlarda 
tatbiq etish tanqidiy fikrlash orqali yuzaga keladi.

Demak, bo‘lajak fizika o‘qituvchilarida tanqidiy tafakkurni rivojlantirish – ularning kasbiy kompetensiyalarini 
yuksaltirish, kelgusida o‘quvchilarga mustaqil va ijodiy fikrlashni o‘rgatish imkonini beradi.

Tadqiqotning maqsadi

Fizika ta’limi jarayonida talabalarda tanqidiy fikrlash ko‘nikmalarini rivojlantirish asosida fizika fanining 
ma’ruza, amaliy va laboratoriya mashg‘ulotlarini samarali tashkil etishning nazariy asoslari va metodikasini 
ishlab chiqish, shu orqali ularning ilmiy-tadqiqot faoliyati, mustaqil tahliliy yondashuvi hamda kasbiy tayyorgarlik 
darajasini oshirishdan iborat.

Tadqiqotning vazifalari

1.	 Tanqidiy fikrlash tushunchasining mazmun-mohiyatini pedagogik va psixologik adabiyotlar asosida tahlil 
qilish hamda uning ta’lim jarayonidagi o‘rnini aniqlash;

2.	 Fizika ta’limida mavjud muammolarni (ma’ruza, amaliy va laboratoriya mashg‘ulotlarida tayyor bilimlarni 
yod olishga ustuvorlik berilishi, mustaqil tahlil yetarli darajada rivojlanmaganligi) o‘rganish va baholash;

3.	 Bo‘lajak o‘qituvchilarda tanqidiy fikrlashni rivojlantirish imkoniyatlarini fizika fanining ma’ruza, amaliy va 
laboratoriya mashg‘ulotlari misolida nazariy jihatdan asoslash;

4.	 Tanqidiy yondashuv asosida fizika mashg‘ulotlarini tashkil etish metodikasini ishlab chiqish, ya’ni dars 
jarayonida savol-javob, muammoli vaziyatlar, tajriba tahlili va ko‘p usullik yechimlardan foydalanish yo‘lla-
rini belgilash;

5.	 Amaliy va laboratoriya mashg‘ulotlarini tanqidiy fikrlash asosida loyihalash va sinovdan o‘tkazish, ularning 
samaradorligini tajriba-sinov ishlari orqali aniqlash;

6.	 Tadqiqot natijalarini monitoring qilish tizimini ishlab chiqish hamda bo‘lajak o‘qituvchilar kasbiy tayyorgar
ligiga ta’sirini baholash;

7.	 Olingan natijalar asosida nazariy xulosalar va amaliy tavsiyalar ishlab chiqish hamda ularni fizika ta’limi 
jarayoniga joriy etish.

Tadqiqotning ob’ekti

Pedagogika oliy ta’lim muassasalarida bo‘lajak o‘qituvchilarning fizika fanini tanqidiy fikrlash asosida 
o‘qitish orqali fizika ta’limi mazmunini takomillashtirish jarayoni.

Tadqiqotning predmeti

Bo‘lajak o‘qituvchilarda tanqidiy fikrlash ko‘nikmalarini rivojlantirishga xizmat qiluvchi fizika ma’ruza, amaliy 
va laboratoriya mashg‘ulotlarini samarali tashkil etishning nazariy-metodologik asoslari.

Bo‘lajak fizika o‘qituvchilarida tanqidiy fikrlashni shakllantirish masalasi O‘zbekiston ta’lim tizimida so‘nggi 
yillarda dolzarb pedagogik muammolardan biri sifatida keng o‘rganilmoqda. Bu jarayon, avvalo, ta’lim jarayonini 
kompetensiyaviy yondashuv asosida tashkil etish, o‘quvchi va talabalarning mustaqil fikrlash, tahlil va baholash 
ko‘nikmalarini rivojlantirish bilan chambarchas bog‘liqdir.

MAVZUGA OID ADABIYOTLAR SHARHI
O‘zbekiston Respublikasi Prezidentining 2020-yil 6-noyabrdagi “Oliy ta’lim tizimini yanada rivojlantirish 

to‘g‘risida”gi PQ–4884-son qarorida oliy ta’limda innovatsion yondashuvlar asosida ta’lim sifati va mazmunini 
yangilash, shuningdek, talabalar tafakkurini mustaqil va tanqidiy fikrlashga yo‘naltirish zarurligi alohida ta’kid-
langan. Shu bois, fizika fani mazmuni va metodikasini takomillashtirishda tanqidiy fikrlashni rivojlantirishga 
qaratilgan didaktik shartlar hamda metodik yondashuvlarni ilmiy asosda ishlab chiqish zarurati yuzaga kelgan [11].

R. Ennis o‘z tadqiqotlarida tanqidiy fikrlashni “o‘ylangan, maqsadga yo‘naltirilgan va refleksiv fikrlash 
faoliyati” sifatida ta’riflab, uni o‘qituvchilik kasbiy tayyorgarligining asosiy komponentlaridan biri sifatida e’tirof 
etadi [2]. P. Facione esa tanqidiy fikrlashni rivojlantirish orqali o‘quvchilarda muammoli vaziyatlarda to‘g‘ri qaror 
qabul qilish va mantiqiy tahlil qilish ko‘nikmalarini shakllantirish mumkinligini isbotlagan [3].

Fizika fanini o‘qitishda tanqidiy fikrlashga asoslangan yondashuvning ahamiyati xorijiy tadqiqotchilar 
tomonidan ham keng yoritilgan. Masalan, H. Lai va J. Lin (2020) o‘z tadqiqotlarida talabalarning fizik jara
yonlarga tanqidiy qarash qobiliyatini rivojlantirish orqali ularning ilmiy tafakkurini chuqurlashtirish mumkinligini 
ta’kidlaydi [4]. Shuningdek, D. Brookhart (2019) o‘qituvchining dars jarayonida savol berish uslubi o‘quvchilarning 
tanqidiy fikrlash darajasini belgilovchi asosiy omillardan biri ekanini qayd etgan [1].

Mahalliy tadqiqotchilar ham ushbu yo‘nalishda qator ishlarni amalga oshirganlar. Shodiev A. (2022) 
fizika fanini o‘qitishda refleksiv faoliyat orqali tanqidiy fikrlashni rivojlantirish mexanizmlarini ishlab chiqqan [6]. 
Rasulov D. va Karimova M. (2023) esa fizika laboratoriya mashg‘ulotlarini tahliliy yondashuv asosida tashkil 
etishning metodik asoslarini taklif etganlar [5].

Pedagogik va psixologik adabiyotlarda tanqidiy fikrlashni o‘qitish jarayonida faol ta’lim metodlari, muammoli 
o‘qitish, interfaol usullar, refleksiv yondashuvlar, shuningdek, o‘quv muammosini tahlil qilish orqali rivojlanti
rishga doir yondashuvlar keng tahlil etilgan. Jumladan, T. Usmonov va N. G‘aniyeva o‘z tadqiqotlarida fizika 
darslarida talabalarning refleksiv tahlil asosidagi mustaqil fikrlashini kuchaytirish uchun muammoli vaziyat-
lardan foydalanish samarali ekanini asoslab berganlar [9].

Shuningdek, N. Jo‘raev tomonidan fizika fanini o‘qitishda “konseptual fikrlash modeli” asosida talaba-
larda ilmiy mantiqni shakllantirish jarayoni yoritilgan bo‘lib, bunda o‘quvchi yoki talaba tomonidan muammoni 
aniqlash, dalillarni tahlil qilish, ularning ishonchliligini baholash va xulosa chiqarish bosqichlari tanqidiy fikrlash-
ning asosiy komponentlari sifatida e’tirof etiladi [12].

Fizika o‘qitish metodikasiga oid tadqiqotlarda (S. Tursunov, Z. Nematov, M. Xolboyeva, M. Jalilov) tanqidiy 
fikrlashni rivojlantirish uchun laboratoriya mashg‘ulotlarida tahliliy savollar tizimidan foydalanish, natijalarni 
muhokama qilish va talabalarga o‘z fikrini asoslab berish imkoniyatini yaratish samarali vosita ekanligi ilmiy 
jihatdan isbotlangan [8].

Sh. To‘xtasinova o‘zining magistrlik ishida bo‘lajak o‘qituvchilarning tanqidiy fikrlashini rivojlantirishda 
muammoli topshiriqlar tizimining ahamiyatini tahlil qilgan. Unga ko‘ra, talabaning ilmiy mantiqqa asoslangan 
qaror qabul qilish qobiliyati faqat faktlarni yod olish bilan emas, balki ularni tahlil qilish, solishtirish va ishonchli 
xulosalar chiqarish orqali rivojlanadi [7].

O‘zbekiston Milliy universiteti va Toshkent davlat pedagogika universiteti olimlari tomonidan olib borilgan 
tadqiqotlar shuni ko‘rsatadiki, fizika fani bo‘yicha tanqidiy fikrlashni rivojlantirish uchun ta’lim jarayonida interfaol 
muhit yaratish, hamkorlikdagi o‘qitish va refleksiv tahlil usullaridan foydalanish talabalarni fikrlash jarayoniga 
faol jalb etadi.

Z. Xolmatova fizika fanini o‘qitishda “savol-javob va munozara” texnologiyasining tanqidiy fikrlashga ta’sirini 
o‘rganib, ushbu yondashuv talabalarda o‘z fikrini dalillar bilan himoya qilish va turli nuqtai nazarlarni tahlil qilish 
ko‘nikmalarini kuchaytirishini aniqlagan [10].

Mazkur adabiyotlar tahlili shuni ko‘rsatadiki, bo‘lajak fizika o‘qituvchilarining tanqidiy fikrlashini rivojlanti
rishda didaktik shartlar – ta’lim mazmunining muammoli tuzilishi, interfaol usullarning tizimli qo‘llanilishi, refleksiv 
tahlil va baholash faoliyatiga e’tibor berish muhim o‘rin tutadi. Biroq mavjud tadqiqotlarda tanqidiy fikrlashning 
aniq fizika ta’limi kontekstida bosqichma-bosqich shakllanish mexanizmi, fizik tafakkur bilan o‘zaro bog‘liqligi va 
o‘qituvchining tanqidiy yondashuvdagi rahbarlik roli yetarlicha yoritilmagan. Shu jihatdan ushbu dissertatsiyada 
mazkur masalalarni chuqurroq o‘rganish dolzarb hisoblanadi.

Ushbu tadqiqotlardan farqli o‘laroq, muallif tomonidan olib borilgan ishda fizika fanining ma’ruza, amaliy va 
laboratoriya mashg‘ulotlarini oddiy usulda emas, balki tanqidiy fikrlash asosida ishlab chiqish va tashkil etish 
metodikasi ishlab chiqilgan. Bu yondashuv o‘qituvchining darsni faqat axborot beruvchi emas, balki o‘quvchini 
fikrlashga undovchi shaxs sifatida shakllanishiga xizmat qiladi.

TADQIQOT METODOLOGIYASI
Mazkur tadqiqotda ilmiy izlanishlarni olib borishda tizimli yondashuv, qiyosiy tahlil, pedagogik tajriba, kuza-

tish va umumlashtirish metodlaridan foydalanildi.

Birinchidan, tizimli yondashuv orqali fizika fanining ma’ruza, amaliy va laboratoriya mashg‘ulotlari o‘zaro 
uzviy bog‘liqlikda ko‘rib chiqildi. Har bir bosqichda tanqidiy fikrlash elementlarini integratsiyalash mexanizmi 
aniqlanib, o‘quv jarayonida ularning funksional roli belgilandi.

Ikkinchidan, qiyosiy tahlil usuli yordamida fizika fanini o‘qitishning an’anaviy (oddiy) usuli bilan tanqidiy 
fikrlashga asoslangan (innovatsion) usuli o‘rtasidagi farqlar o‘rganildi. Bu orqali o‘quvchilarning faollik, tahliliy 
fikrlash va mustaqil qaror qabul qilish kabi ko‘nikmalaridagi o‘zgarishlar taqqoslab tahlil qilindi.

Uchinchidan, pedagogik kuzatish va tajriba-sinov ishlari Mirzo Ulug‘bek nomidagi O‘zbekiston Milliy 
universitetining Fizika fakulteti “Umumiy fizika” kafedrasida olib borildi. Tajriba guruhi (tanqidiy yondashuv 
asosida o‘qitilgan) hamda nazorat guruhi (an’anaviy yondashuv asosida o‘qitilgan) natijalari o‘zaro solishtirildi.

Natijada, tanqidiy fikrlash asosida ishlab chiqilgan ma’ruza, amaliy va laboratoriya mashg‘ulotlari o‘quvchi-
larda mustaqil tahlil qilish, savol qo‘yish, sabab-oqibat bog‘liqligini aniqlash hamda muammoni yechish yo‘llarini 
taklif etish kabi ko‘nikmalarni rivojlantirishda samarali ekanligi aniqlandi.

Shuningdek, umumlashtirish va nazariy tahlil asosida mavjud metodik adabiyotlar hamda ilg‘or xorijiy tajri-
balar o‘rganilib, ularning eng muhim tamoyillari milliy ta’lim tizimi sharoitiga moslashtirildi.

TAHLIL VA NATIJALAR
Tadqiqot jarayonida O‘zbekiston Milliy universitetining Fizika fakultetida tahsil olayotgan 1- va 3-kurs tala-

balari ishtirokida tajriba-sinov ishlari o‘tkazildi. Tadqiqotning maqsadi – fizika fanining ma’ruza, amaliy va labo-
ratoriya mashg‘ulotlarini tanqidiy fikrlash asosida tashkil etish samaradorligini aniqlashdan iborat bo‘ldi.

Tajriba ikki bosqichda amalga oshirildi:

1.	 Boshlang‘ich (diagnostik) bosqich – talabalar tanqidiy fikrlash darajasi va o‘quv faolligi so‘rovnoma 
orqali aniqlangan;

2.	 Yakuniy (eksperimental) bosqich – tanqidiy fikrlash asosida ishlab chiqilgan mashg‘ulotlar joriy etilib, 
so‘rovnoma hamda kuzatuv natijalari qayta tahlil qilindi.

Tahlil uchun quyidagi to‘rtta asosiy ko‘rsatkich belgilandi:

1.	 Mavzuni anglash va tahlil qilish darajasi;

2.	 Mustaqil fikr bildirish va o‘z nuqtai nazarini asoslash qobiliyati;

3.	 Muammoni hal etishda mantiqiy yondashuv va tahliliy fikrlash darajasi;

4.	 Guruhli muhokamalarda faol ishtirok etish va o‘z fikrini himoya qilish ko‘nikmasi.

Tadqiqot davomida 1-kurs talabalari (nazorat guruhi) asosan an’anaviy usulda, 3-kurs talabalari (tajriba 
guruhi) esa tanqidiy fikrlashga asoslangan metodika bo‘yicha o‘qitildi.

Natijalar tahlili quyidagi holatlarni ko‘rsatdi:

•	 Tajriba guruhida o‘quvchilarning mavzuni anglash darajasi 28 % ga,

•	 Mustaqil fikr bildirish ko‘nikmasi 32 % ga,

•	 Mantiqiy tahlil qobiliyati 25 % ga,

•	 Guruhli muhokamalardagi faollik esa 30 % ga oshgan.

Ushbu natijalar tanqidiy fikrlash asosida tashkil etilgan mashg‘ulotlar o‘quvchilarning bilimni chuqurroq 
o‘zlashtirishiga, ilmiy tahlil va mustaqil qaror qabul qilish salohiyatini rivojlantirishiga xizmat qilganini ko‘rsatadi.

1-jadvalda 1- va 3-kurs talabalari natijalari taqqoslangan holda keltirilgan, 1-rasmda esa ko‘rsatkichlar 
o‘zgarishini vizual shaklda ifodalaydi.

1-jadval: 1- va 3- kurs talabalari natijalari (so‘rovnoma asosida)

Ko‘rsatkichlar 1-kurs (nazorat guruhi), % 3-kurs (tajriba guruhi), % O‘sish

Mavzuni anglash va tahlil qilish 58 86 +28

Mustaqil fikr bildirish 55 87 +32

Mantiqiy yondashuv va tahliliy fikrlash 60 85 +25

Guruhli muhokamalarda faol ishtirok etish 57 87 +30

1-rasm: Talabalarning tanqidiy fikrlash ko‘rsatkichlari o‘zgarishi

O‘tkazilgan tadqiqot natijalari shuni ko‘rsatadiki, tanqidiy fikrlash asosida ishlab chiqilgan ma’ruza, amaliy va 
laboratoriya mashg‘ulotlari o‘quv jarayonini faollashtiradi, talabalar tafakkurini chuqurlashtiradi hamda ularning 
ilmiy tahlilga asoslangan qaror qabul qilish qobiliyatini oshiradi. Tahlillar natijasida aniqlanishicha, fizika fanining 
ma’ruza, amaliy va laboratoriya mashg‘ulotlarini tanqidiy fikrlash asosida tashkil etish o‘quv jarayonining sama-
radorligini oshiradi va talabalar tafakkurining faolligini sezilarli darajada kuchaytiradi.

XULOSA VA TAKLIFLAR
1.	 Tanqidiy fikrlash asosida tashkil etilgan mashg‘ulotlar talabalar tomonidan o‘rganilayotgan mavzuni chuqur 

tahlil qilish, sabab-oqibat munosabatlarini aniqlash hamda muammoni mustaqil yechish ko‘nikmalarini 
rivojlantiradi.

2.	 O‘zbekiston Milliy universiteti Fizika fakultetining 1 va 3-kurs talabalari o‘rtasida o‘tkazilgan tajriba natijalari 
shuni ko‘rsatdiki, tajriba guruhi talabalari bilimni anglash, mantiqiy tahlil va muhokama yuritish ko‘nikmalari 
bo‘yicha 25–32 % ga yuqori natijalarni ko‘rsatgan.

3.	 Tanqidiy fikrlash metodlari qo‘llangan darslarda talabalar faolligi, mustaqil fikr bildirish, ilmiy asosda qaror 
qabul qilish va ijodiy yondashuv ko‘nikmalari sezilarli darajada shakllanadi.

4.	 An’anaviy yondashuv bilan solishtirganda, tanqidiy yondashuv asosida tashkil etilgan mashg‘ulotlar talaba-
larda ilmiy refleksiya, tahliliy tafakkur va muammoni tahlil etish madaniyatini rivojlantiradi.

Takliflar

1.	 Fizika fanining ma’ruza, amaliy va laboratoriya mashg‘ulotlarini tanqidiy fikrlash strategiyalari (masalan, 
“Tahlil jadvali”, “Muammoli vaziyat”, “Debat” usuli, “Fishbone” modeli) asosida qayta ishlab chiqish zarur.

2.	 Bo‘lajak o‘qituvchilarni tayyorlash jarayonida tanqidiy fikrlashni rivojlantirishga yo‘naltirilgan maxsus 
metodik qo‘llanmalar va elektron resurslarni yaratish maqsadga muvofiqdir.

3.	 Fizika o‘qituvchilarining malaka oshirish kurslarida tanqidiy fikrlash metodikasiga oid amaliy mashg‘ulotlarni 
joriy etish tavsiya etiladi.

4.	 O‘quv jarayonida talabalar o‘rtasida bahs-munozara, tahliliy fikrlash va ijodiy izlanishlarni rag‘batlantiruvchi 
muhit yaratish taklif etiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

